
Ágrip 

Á árunum 1976-1998 málaði Kristín Halldórsdóttir Eyfells (1917-2002) sín þekktustu 

verk. Málverkin eru hluti af myndaröð hennar Famous Faces og eru, eins og nafnið 

gefur til kynna, andlitsmyndir af frægu fólki. Í verkunum vinnur Kristín með tvö sterk 

minni; portretthefðina og ljósmyndina. Í ritgerðinni er leitast við að setja verkin í 

listasögulegt samhengi þar sem gerð er grein fyrir áhrifum módernismans í listsköpun 

hennar, en í verkunum gætir m.a. áhrifa frá kúbisma, abstraktlist og popplist. Rýnt er í 

sérkenni andlitsmyndanna en Kristín málar eftir ljósmyndum sem hún finnur í blöðum 

og tímaritum og gerir að sínum. Málverkin eru tilfinningarík tilraun til að fanga hið 

óséða, sálina, og útkoman er litrík og kraftmikil túlkun og listræn sálgreining sem 

sýnir hið innra á úthverfunni. Að endingu eru myndirnar skoðaðar nánar út frá 

sjónhorni, myndrými, formi og litum en ofhleðsla forma og lita eru einkennandi í 

málverkum Kristínar. Hún dregur fram andlitsdrætti og sérhverja hrukku með 

gróteskum hætti og töfrar fram með formrænum hætti persónuleika fyrirmynda sinna 

þar sem yfirborðinu er flett af. 

Inngangur 

Portrettmyndir hafa í aldanna rás gegnt veigamiklu hlutverki í menningunni. Þær 

geyma ekki aðeins sögu listarinnar og strauma hennar og stefnur heldur einnig myndir 

af konungum, alþýðufólki, listamönnum og öðrum sem af ólíkum ástæðum hafa 

fangað auga listamannsins. Portrettmyndir eru af ýmsum toga og hafa þær tekið 

nokkrum breytingum í takt við tækninýjungar og breytta þjóðfélagshætti, allt frá 

myndum forn-Egypta frá um 3500-3200 f.Kr. til ljósmynda samtímans. 

Kristín Halldórsdóttir Eyfells (1917-2002) er meðal þeirra listamanna sem 

hafa málað sig inn í hefðina en gríðarstór olíumálverk hennar af andlitum vöktu 

sérstaka athygli í Flórída þar sem hún bjó og starfaði sem listamaður mestan hluta ævi 

sinnar. Kristín sagðist þó ekki mála portrett heldur andlitsmyndir, málaðar eftir 

portrettmyndum.1 Myndirnar telja á annað hundrað en þar að auki liggja eftir hana 

hundruðir teikninga og málverka, þúsundir ljósmynda og fjöldi skúlptúrverka.2 

 Kristín flokkar myndirnar í tvær myndaraðir, annars vegar Ladies Anonymous 

sem hún málar á árunum 1971-1978 og hins vegar Famous Faces sem hún gerir á 

árunum 1976-1998. Undir Ladies Anonymous fellur önnur minni myndaröð sem ber 

heitið Facescapes en myndirnar sem tilheyra henni eru eins konar athuganir á 

líkamspörtum en myndaröðin er ekki jafn heildstæð og hinar tvær. 

Málverkin í Famous Faces eru, eins og nafnið gefur til kynna, andlitsmyndir 

af frægu fólki. Í verkunum vinnur Kristín með tvö sterk minni; portretthefðina og 

ljósmyndina. Hér er leitast við að setja verkin í listasögulegt samhengi þar sem gerð er 

grein fyrir áhrifum módernismans í listsköpun hennar, en í þeim gætir m.a. áhrifa frá 

kúbisma, abstraktlist og popplist. Rýnt er í sérkenni andlitsmyndanna en Kristín málar 

eftir ljósmyndum sem hún finnur í blöðum og tímaritum og gerir að sínum. Málverkin 

eru tilfinningarík tilraun til að fanga hið óséða, sálina, og útkoman er litrík og 

kraftmikil túlkun og listræn sálgreining sem sýnir hið innra á úthverfunni. Að endingu 

eru myndirnar skoðaðar nánar út frá sjónhorni, myndrými, formi og litum en ofhleðsla 

forma og lita eru einkennandi í málverkum Kristínar. Hún dregur fram andlitsdrætti 

og sérhverja hrukku með gróteskum hætti og töfrar fram með formrænum hætti 

persónuleika fyrirmynda sinna þar sem yfirborðinu er flett af. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 „Að selja myndir er eins og að selja börnin sín“, Morgunblaðið 2. júní 1984, 124. tölublað, bls. 12. 
2 Hannes Lárusson, „Hávaði og þögn“, Kristín Halldórsdóttir Eyfells : 13. janúar-26. febrúar 2006, 
Reykjavík: Listasafn Reykjavíkur, 2006. 

1. Kristín Eyfells og listsköpun hennar 

1.1 Kristín Eyfells 

Kristín Halldórsdóttir Eyfells fæddist í Reykjarfirði á Ströndum þann 17. september 

1917.3 Hún útskrifaðist með verslunarpróf frá Verzlunarskóla Íslands árið 1935 og 

opnaði í kjölfarið kjólavöruverslunina Fix í Reykjavík sem hún rak í um 30 ár. Síðar 

fluttist hún til San Francisco og lauk þar námi við Rudolph Schaefer School of Design 

árið 1947. Hún flutti svo til New York þar sem hún stundaði nám í sálfræði og listum 

við Hofstra-háskólann. Hún útskrifaðist með BS-próf í sálfræði árið 1963 og BFA-

próf í myndlist frá Flórída-háskólanum í Gainsville ári síðar.4 

 Hún settist að í Orlando ásamt eiginmanni sínum, myndhöggvaranum og 

arkítektinum Jóhanni Eyfells (f. 1923) sem hún hafði kynnst á námsárum sínum í San 

Francisco. Þar sinntu þau list sinni næstu áratugina en í Flórída hóf Kristín listsköpun 

sína af alvöru. Í fyrstu einbeitti hún sér að skúlptúr og ljósmyndun en málaði einnig 

með olíu.5 

Skúlptúrverk Kristínar eru úr hinum ýmsu efnum, s.s. málmi, gifsi, bronsi og 

steinsteypu. Þekktustu skúlptúrverk hennar einkennast af mjúkum formum sem minna 

helst á bein.6 Hún skeytir formunum saman svo úr verða samhverfar beinahrúgur sem 

tengjast saman með einskonar hnúðum. 7  Ýmsar útfærslur eru til af þessum 

skúlptúrverkum Kristínar þar sem formin teygja anga sína til himins eða liðast í 

hringi. Verkin, sem bera ekki nöfn8, voru gjarnan sýnd utandyra en Kristín hefur 

haldið margar sýningar á skúlptúrverkum sínum, sumar í slagtogi við Jóhann. 

Fyrir höggmyndir sínar vann Kristín stúdíur sem eru einstaklega litríkar og 

lífrænar.9 Þær eru gerðar með grófri og jafnframt óstyrkri pensilskrift. Þetta eru 

samhverfar abstraktmyndir sem sumar minna óneitanlega á lífrænar verur, einskonar 

snýkjudýr í ætt við tilbera 10  á meðan lesa má úr öðrum frumstæð andlit. 11 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
3 Faðir hennar var Halldór Kristinsson, héraðslæknir á Siglufirði og móðir María Jenný Jónasdóttir. 
4 Steinunn S. Briem, Þau skíra ekki verkin sín, kafli úr öðru bindi Myndbrot í svipmyndum, Reykjavík, 
1968, bls. 288.	  
5 „Listaverk Jóhanns Eyfells hljóta viðurkenningu vestan hafs.“, Morgunblaðið 23. maí 1963, bls. 9. 
6 Sjá mynd 1 í viðhengi. 
7 Þess má geta að krossinn á leiði Kristínar er brons skúlptúr eftir hana sjálfa sem hún mótaði eftir 
þessum einkennandi beinaformum. 
8 Steinunn S. Briem, Þau skíra ekki verkin sín,	  Myndbrot í svipmyndum, bls. 288.	  
9 Sjá mynd 2 í viðhengi. 
10 Samkvæmt íslenskri þjóðtrú eru tilberar skapaðir af fjölkunnugum konum úr mannsrifi, ull og 
messuvíni. 
11 Sjá mynd 3 í viðhengi.	  

Viðfangsefnið er staðsett fyrir miðju myndarinnar og formin virðast svífa í einlita 

tómarúmi. Það má segja að Kristín hafi með þessum stúdíum lagt grunninn að 

olíumálverkum sínum en þrátt fyrir að vera þekktust fyrir olíumálverk sín leit hún 

fyrst og fremst á sjálfa sig sem skúlptúrista.12 Ef skúlptúrverk hennar eru skoðuð með 

stúdíurnar til hliðsjónar eru þau ekki jafn ótengd andlitsmyndum sem Kristín málaði 

síðar á ferlinum og ætla mætti í fyrstu, en á 6. áratugnum fór Kristín í auknum mæli 

að einbeita sér að myndlistarsköpun. 

Fyrst um sinn málar hún myndir af litsterkum brönugrösum13 sem komu í 

beinu framhaldi af höggmyndastúdíum hennar. Litaval, form og myndbygging líkist 

stúdíunum og í verkunum má sjá augljósa framför listamannsins. Kristín vinnur út frá 

ákveðinni forskrift sem einkennist af miðlægri myndbyggingu þar sem 

þyngdarpunktur myndarinnar er staðsettur fyrir miðju. Út frá miðpunktinum skapar 

hún svo umgjörð og útlínur viðfangsefnisins. Náttúruleg form brönugrasanna þróaði 

hún síðar í einstaka líkamsparta s.s. munn, nef og augu14 og lagði þar með grunninn að 

þeim andlitsmyndum sem áttu eftir að verða að leiðarstefi hennar í myndlistinni næstu 

þrjá áratugi. 

 

1.2 Ladies Anonymous og Famous Faces 

Í andlitsmyndum sínum málar Kristín ekki eftir lifandi fyrirmyndum heldur 

ljósmyndum eða hugarburðum. Verkin eiga það sameiginlegt að vera ýktar 

andlitsmyndir „þar sem manneskjan er sýnd á úthverfunni“ 15  með skörpum og 

litríkum andlitsdráttum. Hún dregur fram persónueinkenni fyrirmyndanna og ýtir 

undir sérkenni þeirra. Með þessu móti verða andlitin persónulegri þar sem hver 

hrukka margfaldast og hver fæðingarblettur og ör eru færð í lit. Andlitsmyndirnar eru 

litríkar nærmyndir af ásjónum í yfirstærð en þær eru hátt á annað hundrað. Verkin 

tilheyra tveimur myndaröðum, Ladies Anonymous og Famous Faces, en undir þá 

fyrrnefndu fellur röð mynda sem nefnast Facescapes.  

Titlarnir gefa strax til kynna myndefnið; myndirnar í Ladies Anonymous eru 

allar af konum, þekktum og óþekktum, sem gefur myndaröðinni femínískt yfirbragð 

og í Famous Faces eru andlitsmyndir af þekktum persónum, íslenskum og erlendum. 

Í Facescapes eru andlitsmyndirnar settar í samhengi við náttúruna sem tengir þær 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
12 „Að selja myndir er eins og að selja börnin sín“, Morgunblaðið 2. júní 1984, bls. 12. 
13 Sjá mynd 4 í viðhengi. 
14 Sjá mynd 5 í viðhengi. 
15 Aðalsteinn Ingólfsson, Íslensk portrett á tuttugustu öld, Hafnarfjörður: Hafnarborg, 1996, bls. 31. 

höggmyndum hennar og stúdíunum. Í verkunum má finna svipaða náttúrutengingu og 

Kristín vann áður með í höggmyndunum, stúdíunum og blómamyndunum en nú með 

fígúratívu ívafi. Sú tenging birtist í titlinum, Facescapes, sem kallast óneitanlega á við 

hugtakið landscape eða landslag. Titillinn hefur því heilmikið um það að segja 

hvernig áhorfandinn upplifir verkin en hann leiðir hugann ósjálfrátt að náttúrunni og 

formum hennar og setur í samhengi við andlitsdrætti. Hann kemst ekki hjá því að 

velta útlínum og uppbyggingu myndanna fyrir sér sem gefur andlitsmyndunum 

tvíræða merkingu. Landslagið er þó ekki sýnilegt í eiginlegum skilningi heldur er það 

huglægt. 

Jafnvel þó að verkin í Facescapes falli undir Ladies Anonymous eru myndirnar 

að mörgu leyti frábrugðnar. Sjónarhornið í Facescapes er fjölbreyttara þar sem 

andlitin eru gjarnan sýnd í prófil og fylla jafnvel upp í strigann svo bakgrunnurinn er 

ekki sjáanlegur. Andlitin í Ladies Anonymous vísa hins vegar flest fram og 

áhorfandinn horfir því beint í augu viðfangsefnisins. Sjónarhorn myndanna í Ladies 

Anonymous er fastmótaðra en í fyrri verkum Kristínar. Framsetningin gefur 

myndaröðinni sterkan heildarsvip og fyrir vikið verður stíllinn áberandi. Það sama má 

segja um Famous Faces en nær allar andlitsmyndirnar í þeirri myndaröð hafa sama 

sjónarhorn og myndirnar í Ladies Anonymous.16 

 

1.3 „Að selja myndir er eins og að selja börnin sín“ 

Ferill Kristínar sem listamaður hófst ekki fyrr en hún tók saman við Jóhann Eyfells 

sem hlotið hefur mikla viðurkenningu fyrir verk sín. Hann er jafnframt ástæðan fyrir 

því að hún fetaði út á listabrautina en áður en leiðir þeirra lágu saman vissi Kristín að 

eigin sögn lítið sem ekkert um myndlist.17 Á vinnustofu sem þau útbjuggu á heimili 

sínu í Orlando sköpuðu þau verk sín hlið við hlið þótt list þeirra hafi verið ólík. 

Kristín leit listsköpun sína alvarlegum augum og í hennar skilningi var listin upp á líf 

og dauða: 

 

Það er ekki um annað að gera í listinni en að duga eða drepast, ég hélt, að ég myndi 

deyja, en ég er lifandi enn. Ég málaði Jóa á hverri nóttu í hálfan mánuð, og 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
16 Myndaröðin telur um 50 myndir og flestar eru 150 cm háar (eyfellsandeyfells.com). 
17 Í viðtali við Homes Magazine of the Miami News frá árinu 1963 segir Kristín að hún hafi lítið vitað 
um list áður en hún kynntist eiginmanni sínum en fylgdi honum þó fljótlega út á listabrautina. Sjá 
Listaverk Jóhanns Eyfells hljóta viðurkenningu vestan hafs, Morgunblaðið 23. maí 1963, bls. 9. 



10 
	  

prófessorinn komst að þeirri niðurstöðu, að ég hefði hæfileika til að gera 

mannamyndir.18 

 

Jóhann virðist hafa átt mikinn þátt í listsköpun Kristínar, veitt henni leiðsögn og 

beint henni á þær brautir sem hún fetaði. Áherslur þeirra voru ekki alls ósvipaðar því 

hvorugt þeirra lagði í vana sinn að nefna verk sín heldur fengu þau aðeins númer. Með 

þessu móti vildu þau leyfa áhorfandanum að finna út hvað verkin táknuðu og í tilfelli 

Kristínar, af hverjum mannamyndirnar væru. 19  Hún virðist fylgja þessari 

hugmyndafræði fyrst um sinn og til að mynda titlar hún ekki fyrirmyndir sínar í 

Ladies Anonymous. Í Famous Faces kveður þó við annan tón þar sem myndirnar eru 

nefndar eftir persónunum sem hún málar. 

  Kristín tók þátt í yfir 100 listsýningum um ævina, aðallega í Flórída en einnig 

á Íslandi og víðar.20 Hún hélt nokkrar einkasýningar en sýndi þó mest í almennum 

samsýningum og þeim sem hún og Jóhann efndu til.21 Eftir fráfall Kristínar fluttist 

Jóhann til Texas en á landareign sinni hefur hann sett upp sýningu á verkum Kristínar 

þar sem bróðurpartur verka hennar hangir. Kristín seldi ekki mikið af myndum enda 

ekki einlægur ásetningur hennar að skapa list til að selja. Hún hafði sterkar skoðanir á 

sölu myndlistar en í hennar huga missti listin gildi sitt um leið og listamaðurinn leiddi 

hugann að því hvað hann fengi fyrir verk sín.22 Í viðtali við Morgunblaðið árið 1984 

gengur hún jafnvel svo langt að líkja sölu á myndlist við „að selja börnin sín“.23 

Kristín vildi síður tala um verkin sín því „[h]vernig tölum við um það sem eingöngu 

er hægt að tjá með sköpun?“24  

Kristín var meðvituð um strauma og stefnur í myndlistinni og þá möguleika sem 

myndflöturinn hafði að geyma. Sjálf sagðist hún ekki hafa neinar sérstakar 

fyrirmyndir eða fylgja neinni ákveðinni stefnu í listsköpuninni. Í huga hennar 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 Steinunn S. Briem, Þau skíra ekki verkin sín, Myndbrot í svipmyndum, bls. 288-289. 
19 Sama, bls. 288.	  
20 Í B-sal Listasafns Reykjavíkur í Hafnarhúsi var haldin yfirlitssýning á andlitsmyndum Kristínar árið 
2006. Sýningarstjóri var Hannes Lárusson. 
21 Eyfellshjónin, eins og þó voru gjarnan kölluð, sýndu saman bæði erlendis og hérlendis. Til að mynda 
sýndu þau saman í Listamannaskálanum árið 1964 og á samsýningu 10 íslenskra listamanna sem haldin 
var á Kjarvalsstöðum árið 1984. Þar sýndu 10 íslenskir listamenn, búsettir erlendis, listsköpun sína á 
sýningu sem vakti mikla eftirtekt. 
22 Steinunn S. Briem, Þau skíra ekki verkin sín, Myndbrot í svipmyndum, bls. 289. 
23„Að selja myndir er eins og að selja börnin sín“, Morgunblaðið 2. júní 1984, bls. 12. 
24 Kristín Halldórsdóttir Eyfells, Famous Faces, Orlando: University of Central Florida, 1998, bls. 2. 
Þýðing mín. 

byggðust verkin fyrst og fremst á tilfinningum en ekki tilvitnunum í listasöguna.25 

Þrátt fyrir að hún hafi ekki staðsett myndir sínar í fyrirframgefna ramma getur 

„enginn listamaður [...] staðið utan síns tíma, straumar samtíðarinnar leika stöðugt um 

hann.“26 Og það á svo sannarlega við um verk Kristínar. 

Viðfangsefni myndaraðarinnar Famous Faces tengir andlitsmyndirnar 

óhjákvæmilega við popplistahefðina sem varð áberandi í listsköpun á 6. áratug síðustu 

aldar. Andy Warhol (1928-1987) var einn af upphafsmönnum þeirrar stefnu en hann 

vann markvisst með myndir af frægum einstaklingum á borð við Marilyn Monroe og 

Elvis Presley. Hann vinnur með myndir af persónum á þann hátt að persónueinkenni 

þeirra mást að einhverju leyti út og sterkir og einkennandi andlitsdrættir eru 

einfaldaðir. 

 

 

 

 

 

 

 

 

 

 

 

 

 

 

 

 

 

 

 

 

 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Kristín Halldórsdóttir Eyfells, Famous Faces, bls. 3.  
26 Steinunn S. Briem, Þau skíra ekki verkin sín, Myndbrot í svipmyndum, bls. 289. 

2. Portrettið og popplistin  

2.1 Portretthefðin og ljósmyndin 

Andlitsmyndir Kristínar Eyfells, eða „karakterar“ eins og hún kallaði þær stundum, 

eru verk sem hún málar eftir portrettljósmyndum af þekktum einstaklingum sem hún 

velur úr dagblöðum og tímaritum. Hún málar þannig inn í portretthefðina sem á sér 

djúpar rætur í myndlistarsögunni. 

Allt frá myndum forn-Egypta af konungsfólki frá því u.þ.b. 3500-3200 f. Kr.27 

hafa portrettmyndir gegnt veigamiklu hlutverki í listasögunni. Hlutverk þeirra hefur 

verið af ýmsum toga en fyrst um sinn voru þær helst gerðar af konungsfólki og í 

trúarlegum eða goðsögulegum tilgangi. Með endurreisninni á 14. öld breyttust 

áherslurnar og málarar hófu í auknum mæli að leita að myndefni út fyrir 

hallarveggina. Fyrsta portrettmyndin í nútímaskilningi, sem vitað er um á 

Vesturlöndum, er talin vera frá árinu 1433. Portrettið ber heitið Man in a Red 

Turban28 og er eftir hollenska listmálarann Jan van Eyck (1390-1441) en áletrunin á 

ramma myndarinnar bendir til þess að málverkið sé sjálfsmynd. Myndin er jafnframt 

sú fyrsta í mörg hundruð ár þar sem fyrirmyndin horfir beint í augu áhorfandans.29 

 Sjónarhornið varð áberandi í rómantíska portrettinu í upphafi 19. aldar þar 

sem augnaráð fyrirmyndarinnar var baðað dreymandi ljóma. Með raunsæisstefnunni, 

sem varð ríkjandi stefna í kjölfar rómantíska tímabilsins eða um miðja 19. öld, varð 

augnaráðið beinskeyttara og portrettmyndirnar urðu bæði alvarlegri og raunsærri þar 

sem listmálarinn reyndi eftir fremsta megni að skapa sem nákvæmustu eftirmynd af 

fyrirmyndinni.30 

 Um það leyti, eða um 1840, var ljósmyndatæknin að ryðja sér til rúms. 

Listamenn fögnuðu tækninni og litu í fyrstu á hana sem hjálpartæki til að geta gert 

enn raunsærri myndlist. Ljósmyndarar leituðu á hinn bóginn í málaralistina til að fá 

hugmyndir að myndefni en fyrstu viðfangsefni ljósmyndara voru m.a. kyrralífsmyndir 

og portrett.31 Þegar fram liðu stundir og ljósmyndatæknin varð að raunverulegum 

valkosti stóð portretthefðin í myndlist höllum fæti þar sem portrettljósmyndir voru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
27 Kleiner, Fred S., Gardner’s Art Through the Ages: a Global History, 14. útg., Australia: Wadsworth, 
2009, bls. 56-57. 
28 Sjá mynd 6 í viðhengi. 
29 Kleiner, Fred S., Gardner’s Art Through the Ages: a Global History, bls. 543. 
30 Sama, bls. 775.	  
31 Sama. 

ódýrari og þær tóku skemmri tíma í framleiðslu. Og þær voru enn raunsærri en 

raunsæjustu málverkin: 

 

Ljósmyndin gat gert það sem jafnvel besta olíumálverk í heimi gat ekki: varðveitt 

augnablikið. Og hún komst nær útliti mannsins en nokkur portrettmálari. En fyrir 

innbyggt hlutleysi sitt og smæð, gat ljósmyndin ekki veitt hefðbundnum og 

handgerðum portrettmyndum samkeppni þegar kom að því að draga fram 

persónuleika manns og skapa honum „opinbera“ ímynd.“32 

 

 Það er því mikil einföldun að koma sökinni alfarið á ljósmyndatæknina, sem oft 

hefur verið uppnefnd „hin franska djöflalist“.33 Einnig þarf að taka inn í jöfnuna 

breytta þjóðfélagshætti frá því á tímum endurreisnarinnar þegar portrettmálverkið var 

að festa sig í sessi.34 Engu að síður komu ljósmyndir að mörgu leyti í stað málaðra 

portrettmynda en handbragð málaranna þótti enn eftirsóknarvert. Hugsa þurfti listina 

upp á nýtt þar sem aðrar aðstæður og önnur tækni tók gildi og olli töluverðum 

breytingum á sjálfu listhugtakinu.35 Jafnvel þótt ljósmyndin er sögð hafa gengið að 

portrettinu dauðu má segja að tilurð hennar hafi þvert á móti leyst málaralistina úr 

viðjum afritunar og blásið nýju lífi í tjáningu listamannsins og frelsi hans til 

túlkunar.36 

 Listamaðurinn, sem áður hafði horft í kringum sig í leit að viðfangsefni, fór í 

auknum mæli að líta inn á við. Við það breyttist litanotkunin og pensilskriftin varð 

lauslegri. Listamenn kepptust við að tjá listsýn sína með hverjum „ismanum“ á fætur 

öðrum og myndefni og myndrými módernismans tók stöðugum breytingum. 

Málverkið varð smátt og smátt að sjálfstæðum veruleikaheimi og blómstraði á þá 

vegu sem það hafði aldrei gert áður. Þessi öra þróun og sjálfskoðun listamanna leysti 

á nokkrum áratugum upp myndmálið og leiddi af sér algjörlega óhlutbundna 

abstraktlist þar sem form og litir réðu ríkjum. Auknar vinsældir abstraktlistarinnar 

höfðu þó beint áhuga listamanna frá fígúratívri myndlist og um miðja 20. öld höfðu 

málaðar portrettmyndir legið í dvala í nokkurn tíma. Það var því eins og þruma úr 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
32 Aðalsteinn Ingólfsson, Íslensk portrett á tuttugustu öld, bls. 6. 
33 Benjamin, Walter, Fagurfræði og miðlun, þýð. Árni Óskarsson og Örnólfur Thorsson, Reykjavík: 
Háskólaútgáfan, Bókmenntafræðistofnun Háskóla Íslands, 2008, bls. 561. 
34 Aðalsteinn Ingólfsson, Íslensk portrett á tuttugustu öld, bls. 5-6. 
35 Benjamin, Walter, Fagurfræði og miðlun, bls. 549. 
36 Aðalsteinn Ingólfsson, Íslensk portrett á tuttugustu öld, bls. 5.  

heiðskíru lofti þegar ungir og upprennandi listamenn frá Bretlandi og Bandaríkjunum 

upphófu portretthefðina með sínum nútímalegu og hversdagslegu áherslum.37 

 

2.2 Portrettið í popplistinni 

Ekki er ólíklegt að sá sem skoðar andlitsmyndir Kristínar í fyrsta skipti leiði hugann 

að myndum frægustu listamanna popplistarinnar. Myndir hennar eru litríkar og 

myndefnið í anda bandaríska listamannsins Andy Warhol af frægum einstaklingum, 

málverkum samlanda hans Roy Lichtenstein (1923-1997) af persónum úr 

teiknimyndasögum og jafnvel pólitískum klippimyndum Errós (f. 1932). 

Andy Warhol var meðal þeirra sem endurvakti portrettmálverkið með því að 

skeyta saman málverki og ljósmynd. Portretthefðin var þannig að einhverju leyti 

endurvakin með þeim miðli sem hafði áður nær gengið að henni dauðri, ljósmyndinni. 

Með popplistinni fékk portrettið nýjan hljómgrunn þar sem verk af þekktu fólki urðu 

aftur að vinsælu viðfangsefni listamanna. Með þessum nýja kafla af mannamyndum 

voru aðferðirnar þó heldur ólíkar þeim máluðu portrettmyndum sem listheimurinn átti 

að venjast.38 

Popplistin (e. pop-art) ruddi sér til rúms í Bretlandi og Bandaríkjunum á 6. 

áratug síðustu aldar. Listastefnan dregur nafn sitt af klippimynd eftir breska 

listamanninn Richard Hamilton (1922-2011) frá árinu 1956, Just what is it that makes 

today’s homes so different, so appealing?39, en á myndinni kemur orðið „pop“ fyrir á 

sælgætisbréfi. 40 Popplistamenn sóttu innblásturinn í dægurmenningu, auglýsingar, 

ljósmyndir og teiknimyndasögur þar sem hversdagslegum hlutum var stillt upp í 

framandi aðstæðum og umhverfi.  

Popplistin var að hluta til andsvar við list eftirstríðsáranna og alvarleikanum 

sem fylgdi abstrakt expressjónisma.41 Það sem einkennir popplistina eru tvívíð og 

marglita verk með kunnuglegu og áberandi myndefni sem listamenn endurtóku 

jafnvel í sífellu. Þeir héldu sig nær eingöngu á yfirborðinu og voru verkin í raun öll 

það sem þau voru séð.42 Myndir Roy Lichtenstein af teiknimyndapersónum táknuðu 

t.d. ekkert annað en það sem þær voru, myndir af teiknimyndapersónum. Margir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
37 Hertz, Richard, Theories of Contemporary Art, New Jeresey: Prentice-Hall, 1985, bls. 55. 
38 Sama, bls. 56. 
39 Sjá mynd 7 í viðhengi. 
40 Dempsey, Amy, Styles, Schools & Movements, London: Thames & Hudson, 2002, bls. 221. 
41 Sama. 
42 Aðalsteinn Ingólfsson, Erró, Margfalt líf, Reykjavík: Mál og menning, 1991, bls. 218. 

listamenn sem aðhylltust listastefnuna fjöldaframleiddu verk sín með þeim 

afleiðingum að handbragð listamannsins þurrkaðist að einhverju leyti út og listin varð 

að aðgengilegum varningi. Listgagnrýnendum þótti lítið til popplistarinnar koma og 

flokkuðu hana sem lágkúrulega andlist (e. anti-art) sem skorti bæði inntak og 

listfræðilegt gildi.43 

Eitt vinsælasta viðfangsefni popplistamanna voru poppstjörnur. 44  Breski 

listamaðurinn Peter Blake (f. 1932) var meðal þeirra fyrstu til að nota poppstjörnur 

sem fyrirmyndir í verkum sínum en hann gerði m.a. verk af Everly-bræðrum og Elvis 

Presley sem hann ýmist prentaði eða málaði út frá ljósmyndum.45 Nokkrum árum 

síðar tók Andy Warhol upp þráðinn og gerði sínar útfærslur af andlitsmyndum af 

frægu fólki. 46 Árið 1962 gerði Andy Warhol sitt fyrsta verk af Marilyn Monroe47, 

Marilyn Diptych, en hann átti eftir að vinna margar myndir af henni með ólíkum 

miðlum. Verkið er silkiþrykk48 (e. screen print) eftir ljósmynd49 en aðferðin var mjög 

vinsæl meðal popplistamanna á 7. áratugnum. Frægasta silkiþrykk Warhol er frá 1967 

og heitir Marilyn Portfolio.50 Verkið er 10 mismunandi litaútfærslur af sömu ljósmynd 

af leikkonunni og hann notaði í verkinu Marilyn Diptych.51 Myndirnar eru einstaklega 

grafískar og litríkar og gefur hver útfærsla viðfangsefninu nýja vídd.52 Þar sem 

listamaðurinn notar uppstillta ljósmynd sem fyrirmynd og útgangspunkt er listrænt 

sjónarhorn myndarinnar fengið frá ljósmyndaranum, en höfundarverk Warhol felst 

fyrst og fremst í endursköpun ljósmyndarinnar þar sem listamaðurinn stendur í 

ákveðinni fjarlægð frá myndefninu sjálfu. Það sama er að segja um andlitsmyndir 

Kristínar Eyfells sem málaði, líkt og Warhol, nær eingöngu eftir ljósmyndum. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
43 Dempsey, Amy, Styles, Schools & Movements, bls. 219. 
44 Hertz, Richard, Theories of Contemporary Art, bls. 55. 
45 Peter Blake átti eftir að þróa sína popplist enn frekar en hans frægasta verk er plötualbúm Sgt. 
Peppers Lonely Hearts Club Band sem hann gerði fyrir Bítlana árið 1967.	  
46 Livingstone, Marco, Pop Art, A Continuing History, London: Thames & Hudson, 1990, bls. 42. 
47 Monroe lést einmitt sama ár, 1962. 
48 Silkiþrykk er aðferð við gerð grafíkmynda þar sem lit er þrýst gegnum silkidúk á flöt s.s. pappír eða 
klæði. 
49 Ljósmyndin var tekin af Marilyn Monroe fyrir kvikmyndina Niagara árið 1953. 
50 Sjá mynd 8 í viðhengi. 
51 Livingstone, Marco, Pop Art, A Continuing History, bls. 202.	  
52 Margir opplistamenn máluðu og prentuðu beint á stækkaðar, svarthvítar ljómyndir sem gerði það að 
verkum að ljósmyndin varð bókstaflega að striganum sem listamaðurinn notaði til að mála málverkið á. 
Í vissum skilningi var aðferðin ekki alveg ný af nálinni því litaðar ljósmyndir (e. color photography) 
höfðu verið gerðar í yfir hundrað ár en þar eru ljósmyndir litaðar með ákveðinni tækni í því skyni að 
gera þær raunverulegri. Með þessari tækni sem popplistamenn notuðu flökti auga áhorfandans á milli 
svarthvítrar ljósmyndar og litríks málverks, milli raunveruleikans og hliðarheima hans. Það sem stíll 
popplistarinnar var tvívíður en eiginleikar ljósmyndarinnar gefa til kynna þrívídd á tvívíðum fleti, gaf 
blöndunin myndfletinum svipaða möguleika og klippimyndir (e. photo collage) sem kúbistarnir gerðu í 
byrjun 20. aldar. 

Warhol taldi að besta en jafnframt einfaldasta leiðin til að nota frægt fólk sem 

myndefni væri með ljósmyndum. 53  Sú aðferð sem Warhol temur sér, að nota 

hversdagslega hluti og setja þá í nýtt samhengi, er þó gerð á öðrum forsendum en 

listamaðurinn Marcel Duchamp (1887-1968) hafði í huga þegar hann ögraði 

listskynjun áhorfandans með „ready-made“54 verkum sínum í byrjun 20. aldar. Warhol 

gerir enga tilraun til að túlka viðfangsefnið né taka afstöðu til stöðu þess innan 

samfélagsins. Þvert á móti eru verkin bæði hlutlaus og fyrirsjáanleg þar sem engu er 

bætt við heldur sýna þau aðeins það sem þeim er ætlað að sýna; myndir af frægu 

fólki.55  

 
2.3 Kristín Eyfells og evrópsk popplist 

Popplistin birtist ekki á sama hátt í Evrópu og í Ameríku. List evrópskra 

popplistamanna svipar að nokkru leyti til aðferða og fagurfræði ameríska poppsins en 

bæði aðstæður og forsendur listamannana voru nokkuð ólíkar: 

 
Fyrir Evrópumenn gat raunveruleikinn aldrei verið jafn fjarlægur og 

yfirborðskenndur og hann birtist oft í verkum amerísku popparanna. Evrópsku 

listamennirnir voru því á margan hátt ábyrgir gagnvart sögunni og menningunni. Á 

meðan amerísku listamennirnir létu sér nægja að endurspegla neyslusamfélagið, 

oftast afstöðulaust, voru kollegar þeirra og jafnaldrar mun pólitískari, gagnrýnni og 

meðvitaðri um stöðu sína og hlutverk í samfélaginu og listasögunni. 56 

 

Listsköpun Kristínar minnir um margt á ameríska popplist en verk hennar eru þó ekki 

hreinræktuð popplist í eiginlegum skilningi hugtaksins. Verkin sverja sig fremur í ætt 

við evrópska popplist þar sem verkin voru margbrotnari og gerðu meiri kröfur til 

áhorfandans að „tengja brotin saman í huganum.“57 Það sem evrópskir og amerískir 

popplistamenn áttu þó sameiginlegt var að skapa verk út frá myndbrotum og 

ljósmyndum sem voru úr tengslum við persónuleika raunverulegrar fyrirmyndar. Líkt 

og Warhol og margir aðrir popplistamenn finnur Kristín fyrirmyndir sínar í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
53 Hertz, Richard, Theories of Contemporary Art, bls. 56-57. 
54 Ready-mades eru verk þar sem listamaður tekur hversdagslega hluti og setur í nýtt samhengi. Þau eru 
rakin til franska listamannsins Marcel Duchamp sem m.a. sýndi fram á að klósettskálar og skóflur gætu 
verið listaverk. 
55 Hertz, Richard, Theories of Contemporary Art, bls.129. 
56 Gunnar B. Kvaran, „Frásögnin í verkum Errós“, Morgunblaðið 15. júní 1996, bls. 8-9. 
57 Aðalsteinn Ingólfsson, Erró, Margfalt líf, bls. 218. 

dagblöðum og tímaritum, t.d. Time Magazine, og gerir að sínu. 58  Ólíkt 

yfirborðskenndu hlutleysi amerísku popplistamannanna skapar Kristín sterka frásögn í 

verkum sínum. Málverk hennar eru því ekki aðeins nákvæmar eftirmyndir málaðar 

eftir ljósmynd heldur sjálfstæðar myndir þar sem myndmáli raunveruleikans er 

sundrað.59  

Kristín málar andlitsmyndir af opinberum persónum s.s. þáttastjórnendum, 

stjórnmálamönnum og leikurum sem tengjast málefnum líðandi stundar eins og 

myndefni popplistarinnar. Hún leggur þó ofur áherslu á túlkun myndefnisins með því 

að draga fram með ýktum hætti andlitsdrætti og sérkenni s.s. hrukkur og 

fæðingarbletti með skörpum línum og sterkum litum. Málverk Kristínar eru 

kraftmiklar andlitsmyndir en hún hefur sérstakan áhuga á að fanga persónuleika og 

karaktereinkenni þess sem hún málar. 

Kristín þekkti viðfangsefni sitt ekki persónulega en fer þó ekki jafn hlutlausum 

höndum um myndefnið líkt og popplistamenn á borð við Warhol gerðu. Á meðan 

popplistamenn einfölduðu myndmálið með því að sneiða hjá persónuleikanum gerir 

Kristín hið gagnstæða og dregur hann fram með öfgafullum hætti. Hún túlkar 

andlitsmyndirnar á einstakan og kraftmikinn máta sem endurspeglar ekki aðeins 

óbilandi áhuga listamannsins á viðfangsefninu heldur þörfina fyrir að komast nær og 

kryfja það til mergjar eins og nánar er fjallað um í næsta kafla. 

 
 

 
 

 

 
 

 
 

 

 
 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
58 Andlitsmynd Kristínar af Barböru Bush er máluð eftir einni af ljósmyndum af henni í rauðri dragt og 
með perlufesti sem birtist í tímaritinu þann 23. janúar 1989. 
59 Gunnar B. Kvaran, „Frásögnin í verkum Errós“, Morgunblaðið 15. júní 1996, bls. 8-9. 

3. Tjáning og túlkun 

3.1 Fyrirmyndir í Famous Faces 

Kristín Eyfells varði hvað mestum tíma í að mála verkin í Famous Faces og af allri 

listsköpun hennar hafa þau verk hlotið mesta athygli. Verkin eru gríðarstór, æpandi 

nærmyndir af frægu fólki þar sem samhljómur forma og lita er í brennidepli. Ólíkt 

Ladies Anonymous eru fyrirmyndir Kristínar flestar karlmenn enda voru þeir í 

áberandi meirihluta í fjölmiðlum á þeim árum sem Kristín málaði myndirnar, 1976-

1998, og stjórnast myndavalið eflaust af því. 

Flest málverkin eru af forsetum, leikurum, fréttamönnum og listamönnum.60 

Af sumum persónum gerir Kristín fleiri en eina mynd, t.d. af Katherine Hepburn, Bill 

Cosby og Barböru Bush. Ronald Reagan virðist hafa verið í sérstöku uppáhaldi hjá 

Kristínu því af honum málar hún fjórar myndir.61 Engin myndanna af Reagan er þó 

eins í útfærslu. Fyrsta myndin sker sig mest úr, sér í lagi þegar formin og smáatriðin í 

andlitinu eru skoðuð. Á vinstra kollvikið málar Kristín upphafsstafi Reagan og ártalið 

1981, árið sem hann var kjörinn Bandaríkjaforseti í fyrra skiptið. Á hægra kollvikið 

skrifar hún „USA“ og „jan20“, dagsetninguna sem hann tók við embættinu. Fomin í 

myndinni eru þar að auki mun lífrænni en í hinum þremur og andlitið er blómum 

skreytt.62 

Málverkin eru þannig ekki aðeins fjölföldun á þeim myndum sem til eru af 

fyrirmyndunum heldur umbreytir hún portrettljósmyndunum með persónulegri 

tjáningu og tilraunum sínum til að draga fram það sem áhorfandinn sér ekki, sálina. 

Kristín flettir „yfirborðinu af persónunni“ 63  og eru myndirnar þannig einskonar 

úthverf sálgreining þar sem skyggnst er bakvið grímuna. Það sem áður var hulið er 

því allt á útopnu og þegar búið er að brjóta andlitin til mergjar með formum og litum 

er athjúpunin algjör þar sem allt er til sýnis á yfirborði myndflatarins. 

Kristín málar þannig ekki í þágu fyrirmyndarinnar heldur eru málverk hennar 

formrænar athuganir sem hún gerir fyrst og fremst fyrir sjálfa sig. Slíkar athuganir eru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
60 Auk þess málar hún myndir af forsetafrúm, forsetisráðherrum, utanríkisráðherrum, þáttastjórnendum, 
rithöfundum, framleiðendum, fræðimönnum, tónskáldum, vísindamönnum, ljósmyndurum, 
skólastjórum, íþróttamönnum og blaðamönnum. 
61 Sjá mynd 9 í viðhengi. 
62 Blómaskreytingarnar minna óneitanlega á andlitsmyndir Jóhannesar S. Kjarval sem eru mjög 
lífrænar og margar hverjar skreyttar með blómum. Svipuð blóm má einnig finna í Facescapes 
myndaröðinni.	  
63 Hannes Lárusson, „Hávaði og þögn“, 2006. 



19 
	  

greinileg arfleifð kúbismans þar sem listaverkin missa að hluta til tengslin við 

fyrirmyndina og verða að sjálfstæðum veruleika. 64  Kristín afritar því ekki 

fyrirmyndina heldur notar hún hana sem grunn til að skapa út frá með huglægum 

hætti. 

Málverkin eru því tilfinninganæmar útfærslur sem endurspegla viðbrögð 

hennar við birtingarmynd mannsins. Kristín hafði sérstakan áhuga á fólki og er ekki 

ólíklegt að sálfræðinám hennar hafi haft bein eða óbein áhrif við gerð 

andlitsmyndanna.65 Hún virðist sjá eitthvað meira handan yfirborðsins og leitar leiða 

til að túlka persónuleika fyrirmynda sinna sem hún þekkir þó fæstar persónulega. 

Kristín sagðist þó helst ekki mála nema fólk sem hún þekkti að einhverju leyti: 

„Maður verður að þekkja persónuna til þess að geta málað með tilfinningu.“66 Með 

þessum orðum gefur hún til kynna að hún þekki þessar opinberu persónur að 

einhverju leyti, eða hefur jafnvel kynnst þeim með penslinum, orðið „fjarvinur 

þeirra“ 67 , því án tilfinningalegrar frásagnar Kristínar væri inntakið bæði 

yfirborðskennt og marklaust. 

Annað er þó uppi á teningnum þegar Kristín málar fólk sem hún þekkir. Þær 

myndir eru persónulegri og listsköpunin öðlast aðra og dýpri merkingu. Hún fer mýkri 

höndum um viðfangsefnið og útkoman verður ekki jafn ýkt eins og flestar myndir 

hennar í Famous Faces eru. Áhugaverðustu myndirnar sem Kristín málar eru 

óneitanlega sjálfsmynd hennar68 og myndin sem hún gerði af Jóhanni eiginmanni 

sínum, en myndirnar eru afar ólíkar. Málverkið af Jóhanni69 er gert með hlýjum litum 

og línurnar í andlitinu eru mjúkar. Gleraugnaumgjörðin er eini hluti myndarinnar sem 

hefur afgerandi skarpar línur sem ramma inn mildan og vinalegan augnsvipinn. Það 

sem vekur sérstaka athygli eru tvær fölbleikar rákir sem renna úr augunum og 

staðnæmast við gleraugnaumgjörðina. Þetta virðast ekki vera tár, eins og hún málar á 

myndina af framleiðandanum Norman Lear70, fremur nokkurskonar framlenging út frá 

innri augnkrók. Í samanburði við önnur verk Kristínar í myndaröðinni er heildarsvipur 

myndarinnar hlýr og mjúklegur. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
64 Kleiner, Fred S., Gardner’s Art Through the Ages: a Global History, bls. 848. 
65 Kristín Halldórsdóttir Eyfells, Famous Faces, bls. 1. 
66 „Að selja myndir er eins og að selja börnin sín“, Morgunblaðið 2. júní 1984, bls. 12. 
67 Hannes Lárusson, „Hávaði og þögn“, 2006. 
68 Kristín málar sjálfsmyndirnar nokkrum árum áður en hún hættir að mála, eða á árunum 1993-94. 
69 Sjá mynd 10 í viðhengi. 
70 Sjá mynd 11 í viðhengi.	  

Þvert á móti er sjálfsmynd Kristínar71 gerð með köldum litum og línurnar í 

andlitinu eru hvassar. Augnsvipurinn er stingandi og kuldalegur. Hún dregur fram 

fæðingarbletti og hálsinn er stífur og ýktur og minnir á skinnlaust hold. 

Andlitsdrættirnir eru gerðir með skörpum línum og uppi í hægra horninu, vinstra 

megin á enni Kristínar, skrifar hún upphafsstafi sína, „KHE“. Sjálfsmynd hennar er 

mun gróteskari en sú sem hún gerir af eiginmanni sínum og útfærslan er einnig 

gagnrýnni. 

Þessi afgerandi munur á sjálfsmyndinni og myndinni af Jóhanni gefur 

vísbendingar um það hvaða augum hún leit eiginmann sinn, og það sem meira er; sig 

sjálfa. Hún horfir á sig sjálfa með gagnrýnni augum og útkoman er, öfugt við hlutleysi 

popplistarinnar, grótesk og ýkt. Það er algengt í sjálfsmyndum enda eru þær „tilraunir 

til að komast til botns í eigin persónuleika, tilfinningalífi og hæfileikum, skrásetningar 

á tímanum eins og hann birtist í hverri nýrri hrukku, áleitnar spurningar um takmark 

og tilgang sjálfsins.“72 

Gagnrýnin og gróteskan á þó ekki aðeins við um sjálfsmynd hennar heldur birtast 

sömu einkenni í þeim málverkum sem hún gerir af opinberum persónum. Túlkunin 

getur verið bæði köld og hvöss og á stöku stað allt að því ókennileg (e. uncanny)73 

eins og t.d. má sjá í skræpóttu andlitsmyndinni sem hún gerir af leikaranum Jimmy 

Durante.74 Í málverkinu gengur túlkunin það langt að verða nánast að afskræmingu 

með því að skerpa á og undirstrika enn frekar einkennilegt útlit leikarans með 

áberandi litavali og enn þrengra sjónarhorni en í flestum öðrum verkum. 

 

3.2 Sjónarhorn og myndrými 

Andlitin í verkum Kristínar eru öll í nærmynd og er sjónarhornið nokkuð þröngt. Í 

nokkrum myndum hennar fer hún svo nálægt myndefninu að andlitið fyllir upp í 

myndflötinn og bakgrunnurinn hverfur eins og t.d. má sjá í verkinu af leikkonunni 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
71 Sjá mynd 12 í viðhengi. 
72 Aðalsteinn Ingólfsson, Íslensk portrett á tuttugustu öld, bls. 47. 
73 Hugtakið um hið óhugnanlega eða hið ókennilega (e. uncanny) hefur reynst fræðimönnum torvelt. 
Sigmund Freud var meðal þeirra fyrstu sem gerðu tilraun til að skilgreina hugtakið í upphafi 20. aldar 
og eru skilgreiningar hans enn í hávegum hafðar. Hugtakið lýsir ákveðnu hugarástandi eða upplifun 
sem tengist ótta og óhugnaði en erfitt hefur reynst að setja fingurinn á hvað skilgreinir hugtakið 
nákvæmlega því tilfinningar eru einstaklingsbundnar og því getur hugtakið verið breytilegt eftir 
upplifun hvers og eins. Samkvæmt skilgreiningum Freud tengir hann óhugnaðinn við þekkjanlega hluti 
sem eru ekki allir það sem þeir eru séðir þegar hið kunnuglega er sett í nýtt samhengi. Sem dæmi má 
nefna vaxmyndir og dúkkur sem vekja gjarnan ónotakennd því þrátt fyrir að við vitum að hluturinn sé 
dauður lítur hann út fyrir að vera á lífi. Freud vill meina að í grunninn tengist þessi ónotatilfinning 
sambandi mannsins við dauðann og þeirri vitneskju að dauðinn sé ætíð nálægur. 
74 Sjá mynd 13 í viðhengi.	  

Gretu Garbo og af listamanninum Salvador Dali.75 Einnig er algengt að hún skeri 

myndflötinn við enni og höku eins og í andlitsmyndunum af leikurunum Katherine 

Hepburn og Sean Connery. Rammi myndarinnar sem hún gerir af leikaranum Clint 

Eastwood er svo þröngur að hann sker myndflötinn við neðri vörina.76 Einnig er 

nokkuð athyglisvert að í myndinni vísar sjónarhornið niður sem staðsetur áhorfandann 

fyrir ofan fyrirmyndina. 

Í flestum verkunum er sjónarhorninu þó beint á þann hátt að fyrirmyndin er í 

sömu augnhæð og áhorfandinn. Því er öðruvísi háttað í nokkrum verkum þar sem 

sjónarhorninu er beint upp og fyrirmyndin horfir niður. Það setur áhorfandann í þá 

stöðu að hann neyðist til að horfa „upp“ sem lætur fyrirmyndina óneitanlega virka 

stærri og meiri. Slíkt sjónarhorn má t.d. sjá í myndunum af einræðisherranum Saddam 

Hussein og Anwar Sadat, fyrrum forseta Egyptalands. Aðferðin er þó hvergi jafn 

augljós og í andlitsmyndinni af hnefaleikakappanum Mike Tyson.77 Á myndinni 

virðist hann halla höfðinu töluvert aftur sem gerir hann ekki aðeins stórgerðan heldur 

einnig reiðan þar sem áhorfandinn horfir beint upp í nasirnar á honum. Sjónarhornið 

minnir á verk Chuck Close (f. 1940) sem málar ofur raunsæjar portrettmyndir, m.a. af 

frægum einstaklingum. 

 Vegna þess hversu þröngt sjónarhorn Kristínar er myndast enn meiri nálægð 

við fyrirmyndirnar, sérstaklega í ljósi þess hversu stórar myndirnar eru. Í myndrýminu 

skapast því lítið pláss fyrir fjarvídd og þar sem bakgrunnurinn er einlita tómarúm 

verða málverkin áberandi flöt. Reitaskiptingar sem sundra myndrýminu, línur og litir 

gefa þó andlitunum ákveðna dýpt en brengla að vísu hlutföllin og mynda togstreitu 

milli tvívíðra flata og skyggðra forma. Í greininni „Specific Object“ frá árinu 1974 

fjallar bandaríski listamaðurinn Donald Judd (1928-1994)78 um rými málverka og 

takmörk þess sem hægt er að skapa á tvívíðum, ferhyrndum fleti. Judd segir að í 

flestum málverkum sé að finna einhverskonar rými. Hann tekur sem dæmi að tveir 

litir hlið við hlið skapi nánast undantekningalaust mismunandi rýmistilfinningu og að 

flötur sem málaður er með jafnri áferð, sér í lagi með olíumálningu, „sé bæði flatur og 

með óendanlega vídd“. 79  Þessa aðgreiningu rýmis má greinilega sjá í þriðja 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
75 Sjá mynd 14 í viðhengi. 
76 Sjá mynd 15 í viðhengi.	  
77 Sjá mynd 16 í viðhengi. 
78 Judd, Donald, „Specific Objects“, Art in Theory 1900-2000, An Anthology of Changing Ideas, ritstj. 
Charles Harrison, Paul Wood. Oxford: Blackwell Publishing, 2004, bls. 809-812. 
79 Sama, þýðing mín. 

málverkinu sem Kristín gerir af leikaranum Bill Cosby80 en þar er myndrýmið 

öðruvísi en í flestum verkum hennar. Á vinstri helmingi myndarinnar er 

bakgrunnurinn grænn en á hægri helmingnum er hann rauður. Með því að tefla fram 

þessum andstæðulitum breytist rýmið töluvert. Í flestum verkum Kristínar er 

bakgrunnurinn einlita þar sem gefið er til kynna eitt rými en í verkinu af Cosby er 

gefið í skyn tvö mismunandi rými. Þar að auki dregur bakgrunnurinn fram grænu og 

rauðu litina í andliti fyrirmyndarinnar sem eykur dýptarskynjunina.  

Í nokkrum myndum er þó einnig að finna forgrunn sem lýsir sér í láréttum 

línum sem Kristín málar upp við aðra hvora hlið strigans. Línurnar eru nánast alltaf í 

sama lit og bakgrunnurinn. Þær samanstanda af 3-5 mjóum línum eins og t.d. má sjá í 

andlitsmyndum Sammy Davis Jr.81 og Madeline Albright. Undantekningu er þó að 

finna í myndinni af Anwar Sadat.82 Þar birtast línurnar í forgrunni og í sama lit og 

bakgrunnurinn, hægra megin á fletinum, en við vinstri hliðina eru tvær fjólubláar línur 

sem stinga í stúf. Þessar línur brjóta upp myndflötinn og brengla dýptarskynjunina. 

Það er þó ekki aðeins bakgrunnurinn og forgrunnurinn í myndum Kristínar 

sem gefur annars flatneskjulegu yfirborðinu aukna dýpt því andlitsdrættirnir sem hún 

dregur fram með smáatriðum gefa einnig í skyn fjarvídd. Þessa togstreitu milli 

tvívíðra og þrívíðra flata má rekja til kúbismans. Í byrjun 20. aldar kynntu Pablo 

Picasso (1881-1973) og Georges Braque (1882-1963) möguleika annarskonar rýmis 

með tilraunum sem hafði gífurleg áhrif á myndlist. Tilraunirnar fólust í því að brjóta 

upp fjarvíddina sem jók á tvívíða eiginleika myndflatarins. Kúbisminn var ekki 

einungis grundvöllur nýrrar rýmiskenndar heldur sundraði stefnan mannslíkamanum á 

myndrænan hátt með þeim afleiðingum að líkaminn leystist upp í allskonar abstrakt 

línur og fleti. Þessi áhrif eru áberandi í verkum Kristínar þar sem myndrýminu er 

skipt upp í samskonar línur og fleti. Hún dregur fram smáatriðin í andlitsmyndunum 

með litríkum reitaskiptingum sem vekja sérstaka athygli.  

 

3.3 Form og reitaskiptingar 

Smáatriðin eru sérkenni andlitsmynda Kristínar en þau lýsa sér í samþættingu forma 

og lita sem ákvarðast af skörpum reitaskiptingum. Þessar reitaskiptingar eru þyrpingar 

geómetrískra forma sem mynda gjarnan þríhyrninga sem hún notar til að draga fram 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
80 Sjá mynd 17 í viðhengi. 
81 Sjá mynd 18 í viðhengi. 
82 Sjá mynd 19 í viðhengi. 



23 
	  

og ýkja andlitsdrættina. Reitaskiptingarnar má helst sjá í kringum augu, nef og munn. 

Þar teflir hún saman andstæðulitum til að magna upp áhrif formanna og dýpka þannig 

myndflötinn. Áhrifin minna gjarnan á skreytikenndan fútúrisma á borð við verk Gino 

Severini (1883-1966) en þar er „myndefninu deilt niður í mislita parta sem ekki er 

ætlað að skapa sterka rúmtilfinningu, heldur mynda einskonar tindrandi skrautvef á 

yfirborði myndarinnar.“83 Ólíkt verkum Severini, þar sem formin gegna þeim tilgangi 

að skapa hreyfingu, eru reitaskiptingar Kristínar gerðar til að dýpka myndflötinn en 

valda í leiðinni skipulagðri ringulreið á myndfletinum.  

 Þessar einkennandi reitaskiptingar má finna í fleiri verkum hennar, t.d. í 

Ladies Anonymous, en í Famous Faces eru þær mun meira áberandi. 

Reitaskiptingarnar eru misjafnar og mismiklar eftir þeim persónum sem hún málar. Þó 

eru ýmsar birtingarmyndir formþyrpinganna sem alltaf eru til staðar. Það eru t.d. 

þríhyrningslaga eða tígullaga form sem staðsett eru á svæðinu rétt fyrir ofan 

efrivörina, einskonar framlenging á miðnesinu.84 Þessi form má einnig greina í fyrstu 

andlitsmyndum Kristínar og hafa þau því verið áberandi í andlitsmyndum hennar frá 

upphafi. 

 Kristín vinnur með fleiri síendurtekin form. Þau sem eru hvað mest áberandi 

eru formin sem hún gerir í kringum augun og lýsa sér í skörpum og litríkum 

reitaskiptingum sem flæða út frá neðra augnlokinu og í sumum tilfellum langt niður á 

kinn, eins og sjá má í myndinni af Jóhanni Eyfells.85 Reitaskiptingarnar eru ekki 

fullkomlega samhverfar á hverri persónu sem gerir það að verkum að hlutföll 

andlitsins fá á sig brenglaða mynd. Formin eru umgjörð um augun sem, eins og í 

fyrrnefndri sjálfsmynd Jan Van Eyck, horfa flest beint í augu áhorfandans. Formin eru 

allt frá því að vera skarpir reitir yfir í það að vera mýkri og lífrænni.86 Þessar 

reitaskiptingar gefa andlitunum einstakt yfirbragð og eru kennimerki Kristínar. 

 Flestar myndirnar í Famous Faces skarta þessari táknlegu augnumgjörð en 

myndirnar af Barböru Walters, Gretu Garbo og Audrey Hepburn teljast þó til 

undantekninga. Þær hafa ekki þessar einkennandi reitaskiptingar í kringum augun og 

sver augnumgjörðin sig því meira í ætt við verkin í Ladies Anonymous. Aftur á móti 

er annarskonar reitaskipting áberandi í verkinu af Audrey Hepburn.87 Málverkið er 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
83 Aðalsteinn Ingólfsson, Kjarval, Málari lands og vætta, Reykjavík: Bókaforlagið Saga, 1981, bls. 11.  
84 Sjá mynd 20 í viðhengi. 
85 Sjá mynd 12 í viðhengi. 
86 Sjá myndir 21 og 22 í viðhengi. 
87 Sjá mynd 23 í viðhengi. 

vangamynd af leikkonunni og á vinstri kinninni er eins og skinninu hafi verið flett af 

og í ljós hafi komið stórt og áberandi abstrakt form sem sýnir inn í kjálkann. Formið, 

sem er gult, grænt, blátt og fjólublátt með rauðum útlínum og strikum fyrir miðju 

þess, gerir leikkonuna einstaklega vélræna, eins og veru úr öðrum veruleika. 

 Á vinstri eyrnasnepil Hepburn ritar Kristín upphafsstafi hennar, „AH“, en á 

þónokkrum myndum má finna upphafsstafi þess sem hún málar, sbr. fyrrnefnda mynd 

af Reagan. Oftast er það gert með litlum stöfum sem falla inn í myndina. Í verkinu 

sem hún gerir af listamanninum Cheryl Bogdanowitsch88 eru stafirnir „CB“ aftur á 

móti mjög áberandi. Þeir eru gerðir með skærgrænum og bláum lit og staðsettir hvoru 

megin við hálsinn. Áhrifin minna á klippimyndir kúbismans þar sem dagblöðum var 

skeytt við strigann eða á hann málaðir stafir með þeim afleiðingum að hann flattist út 

og ýtti undir tvívíddina í málverkinu eins og sjá má á klippimyndinni Still Life with 

Chair-Caning eftir Picasso frá árunum 1911-12.89  

 

3.4 Línur og litir 

Flatneskjuna í verkum Kristínar má þó kryfja enn dýpra því litameðferðin er einnig að 

hluta til flöt. Það sést best á stærri flötum eins og á húð og í bakgrunni. Litirnir eru 

kyrfilega rammaðir inn í fyrirfram ákveðinn flöt sem skilgreindur er með línum. Þetta 

má einnig sjá í verkum Picasso og Braque en talið er að þeir hafi m.a. sótt 

innblásturinn í japanska tréristur sem urður vinsælar meðal myndlistarmanna á síðari 

hluta 19. aldar og byrjun þeirrar 20. Á flestum japönskum tréristum voru ekki málaðir 

skuggar heldur er liturinn rammaður inn með línum. Í fígúratívum japönskum 

tréristum er lítið um sjónarhorn og þær eru oft lausar við bakgrunn. Með þessum hætti 

eru fígúrurnar ekki staðsettar í þekkjanlegu rými heldur eiga þær sér stað í einskonar 

tómarúmi. Það sama mætti segja um verk Kristínar þar sem flöturinn er skorinn upp 

með línulegri teikningu í auðu rými. Útlínurnar í verkum hennar eru þó ekki svartar 

líkt og í japönskum tréristum heldur eru þær oftast nær bláar eða rauðar. 

Málverk Kristínar eru þakin línum; lóðréttum, láréttum, skálínum og 

bogadregnum línum sem stundum skarast. Línurnar og rákirnar þjóna þó ekki aðeins 

þeim tilgangi að móta útlínur því hún notar þær einnig til að greina skugga eins og sjá 

má í andlitsdráttum Salvador Dali.90 Þar má greina hlykkjóttar sikksakk línur sem eru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
88 Sjá mynd 24 í viðhengi. 
89 Sjá mynd 25 í viðhengi. 
90 Sjá mynd 14 í viðhengi. 

algeng sjón í verkum hennar. Einnig málar hún „X“-laga tákn eins og sést á munnviki 

Clint Eastwood og á höku Audrey Hepburn.91 Línurnar gerir hún til að dýpka hrukkur. 

Í myndinni af fréttamanninum Dan Rather 92  eru línurnar þó málaðar yfir 

augabrúnirnar, líkt og þær séu ekki hluti af andliti hans, sem eykur á flatneskjulegt 

rými myndarinnar. 

Það er ekki mikið flæði í verkum Kristínar. Formin eru fyrirfram áætluð eins 

og sjá má á skissum hennar og ákvarðar hún hverja línu áður en hún er máluð á 

strigann. Til að mynda eru skissurnar af Gretu Garbo nánast eins og í olíumálverkinu 

sem hún gerir af henni. 93  Línuþyrpingarnar á kinnbeinum leikkonunnar eru 

geómetrísk form sem svipa til hreinna abstraktverka ef þær eru teknar úr samhengi.94 

Þessar abstrakt línur birtast þó ekki aðeins í andlitum myndanna því á einstaka stað 

brýtur hún bakgrunninn upp og málar á hann rákir sem virðast í lausu lofti. Þessar 

rákir eru þó ekki til þess gerðar að dýpka rýmiskenndina, fremur notar hún þær til að 

fá jafnvægi í myndflötinn. Rákirnar má t.d. sjá í verki sem hún gerir af listamanninum 

Alberto Giacometti95 þar sem hún málar ljósbláar lóðréttar línur á appelsínugulan 

bakgrunn í neðri horn myndarinnar. 

Verkið af Giacometti er róttækasta verkið í Famous Faces myndaröðinni. 

Húðliturinn er bleikur og andlitið er þakið skörpum línum og reitaskiptingum í öllum 

regnbogans litum.96 Ekki eru nema um hundrað ár liðin frá því að franski listmálarinn 

Henri Matisse (1869-1954) olli fjaðrafoki með portretti sínu Kona með hatt. 97 

Málverkið vakti mikla hneykslun á haustsýningunni98 í París árið 1905 fyrir grófa 

pensildrætti og ekki síst hörundslit fyrirsætunnar, frú Matisse, sem var grænn og 

rauður.99 Litameðferð Kristínar er einnig í anda fávismans100, listastefnunni sem 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
91 Sjá myndir 16 og 23 í viðhengi. 
92 Sjá mynd 26 í viðhengi. 
93 Sjá myndir 27 og 28 í viðhengi. 
94 Þegar formin eru tekin úr samhengi gætu þau allt eins verið úr abstraktverki eftir Finn Jónsson(1892-
1993). Þó er stórtækur munur á verkum þeirra. Í verkum Finns Jónssonar er inntakið óskilgreint á 
meðan formin í mynd Kristínar eru hluti af líkamanum. Í verkum Finns má þó einnig finna verk af 
svipaðri gerð þar sem geómetrísk form þjóna tilgangi líkamsparta eins og sjá má í teikningunni Maður 
og kona frá 1936. 
95 Sjá mynd 29 í viðhengi. 
96 Kristín ýkir sérkenni andlitanna líkt og skopmyndateiknarar en heldur sér þó innan vissra marka svo 
kunnugleiki persónanna glatist ekki. 
97 Sjá mynd 30 í viðhengi. 
98 Haustsýningin (fr. Salon d'Automne) var árlegur viðburður í París þar sem helstu listamenn líðandi 
stundar sýndu nýjustu verk sín. 
99 Durozoi, Gérard, Matisse, íslensk þýðing: Ólöf Kr. Pétursdóttir, Reykjavík: Mál og menning, 1993, 
bls. 54. 

Matisse tilheyrði, þar sem olíulitir fóru óblandaðir á strigann. Málverk Kristínar eru 

litrík og hún skiptir mörgum litum niður á lítil svæði sem dregur smáatriðin fram og 

skapar ákveðna dýpt. Teikningin í verkum Kristínar er þó ekki í takt við óheflaða 

teikningu fávistanna en þau eiga það þó sammerkt að túlka tilfinningar gagnvart hinu 

sýnilega. Stílbragð Kristínar er í vissum skilningi næfískt og andlitin virðast stíf vegna 

skarpra lína og svipbrigða. Það er því engu líkara en að ásjónurnar hafi frosið fastar 

þar sem „[p]ensilskrift hennar er afar stríð, eins og oft sé vír eða klær í stað hára í 

penslum hennar.“101 Verk Kristínar eru í raun ekki sérlega tæknileg enda eru þau fyrst 

og fremst gerð til að tjá huglægar útfærslur listamannsins. 

Áhugi Kristínar á myndefninu helst í hendur við framtakssemi hennar en 

andlitsmyndirnar sem eftir hana liggja eru hátt á annað hundrað. Famous Faces ber 

þess merki að Kristín hafi fundið sinn hljómgrunn í myndlistinni sem sjá má á 

heildrænum svip andlitsmyndanna. Ofhleðsla bæði lita og forma gera verk hennar allt 

að því yfirþyrmandi, og áhrifin magnast upp í ljósi þess hversu stórt hún málar. 

Flestar eru myndirnar um 150 cm háar en stærstu verkin eru þó í kringum 200 cm. 

Þegar staðið er frammi fyrir verkum hennar er því mikilvægt að finna réttu 

fjarlægðina frá þeim til að átta sig á samantengingunni þar sem auðvelt er að týna sér í 

alltumlykjandi smáatriðum.102 

 

 

 

 

 

 

 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
100 Fávismi er listastefna sem kom fram á sjónarsviðið á haustsýningunni í París 1905. Stefnan dregur 
nafn sitt frá listgagnrýnandanum Louis Vauxcelles (1870-1943) sem uppnefndi listamennina Les 
Fauves eða Villidýrin. Stefnan er afbrigði af expressjónisma þar sem sterku litrófi og grófri teikningu 
er blandað saman. 
101 Hannes Lárusson, „Hávaði og þögn“, 2006. 
102 Sama. 

Lokaorð 

Þótt málaðar portrettmyndir hafi átt undir högg að sækja með tilkomu 

ljósmyndarinnar á 19. öld og breyttra þjóðfélagshátta gekk það ekki af þeim dauðum. 

Með popplistinni um miðja 20. öld hófst nýr kafli málaðra portrettmynda. 

Ljósmyndinni var gefið pláss innan myndlistarinnar þar sem hún var notuð sem hluti 

af málverkinu. Kveikjan að andlitsmyndum Kristínar Eyfells eru hversdagslegar 

ljósmyndir sem birtast í dagblöðum og tímaritum án þess að lesandinn veiti listformi 

þeirra sérstaka eftirtekt. Hún styðst við þessar ljósmyndir í listsköpun sinni og setur 

þær í annað samhengi með því að draga fram persónuleg einkenni og andlitsdrætti 

fyrirmyndarinnar. Kristín vinnur út frá ákveðinni forskrift sem einkennist af miðlægri 

myndbyggingu þar sem form og litir gegna veigumiklu og merkingarbæru hlutverki. 

Andlitsmyndir hennar eru litríkar skrumstælingar þar sem fyrirmyndin öðlast nýtt líf 

og nærvera og hugarburðir listamannsins speglast í persónusköpuninni. 

Í verkunum í Famous Faces má greinilega sjá höfundareinkenni Kristínar og 

þann stíl sem hún hafði þróað og unnið með í listsköpun sinni. Hún virðist hafa verið 

ánægð með verkin því sjálf sagðist hún hafa gert sín bestu verk eftir fimmtugt. 

Málverkin eru myndir af frægu fólki í anda popplistarinnar en inn á milli leynast 

myndir af fólki sem Kristín þekkti vel. Þær myndir verða mun persónlegri og gefa þær 

listsköpun hennar aðra og dýpri merkingu. Sjálfsmynd hennar og myndin sem hún 

málar af Jóhanni Eyfells eiginmanni sínum sýna vel hvernig hún nálgast 

viðfangsefnið með ólíkum hætti þótt sérstakur stíll hennar gefi verkunum í 

myndaröðinni sterkan og einkennandi heildarsvip.  

Jafnvel þó að verkum hennar svipi til popplistar hvað fyrirmyndir og litaval 

varðar eru þau ekki jafn hlutlaus og yfirborðskennd eins og verk amerísku 

popplistamannanna. Málverk Kristínar eru gædd tilfinningalegri frásögn og gagnrýni 

sem mætti fremur tengja við evrópska popplist en þar hefur myndefnið meira vægi og 

gerðar eru meiri kröfur til áhorfandans. Túlkun Kristínar vegur þyngra en þeir 

tæknilegu hnökrar sem verða á vegi hennar en hún lætur þá ekki aftra sér heldur málar 

hispurslaust og verk hennar verða kraftmeiri og óstýrlátari fyrir vikið. 

Myndaskrá 

 

Mynd 1          Kristín Eyfells, Receptual Art #8, brons, 76,2 x 127 cm. 

Mynd 2 Kristín Eyfells, Án titils, án árs, olía á pappir. 

Mynd 3 Kristín Eyfells, Facescape, án árs, olía á striga. 

Mynd 4 Kristín Eyfells, Sculpture Study #5, án árs, olía á striga, 61 x 61 cm. 

Mynd 5 Kristín Eyfells, Sculpture Study #4, án árs, olía á striga, 61 x 61 cm.  

Mynd 6 Jan Van Eyck, Man in a Red Turban, 1433, olía á panil, 26 x 19 cm, 

National Gallery, London. 
Mynd 7 Richard Hamilton - Just what is it that makes today´s homes so 

different, so appealing?, 1956, klippimynd, 26 cm × 24,8 cm. 

Kunsthalle Tübingen. 

Mynd 8 Andy Warhol, Marilyn Portfolio, 1967, 10 lituð sikiþrykk á pappír, 

91,5 x 91,5, MoMA, New York. 

Mynd 9 Kristín Eyfells, Ronald Reagan #1, #2, #3 og #4, olía á striga. 

Mynd 10 Kristín Eyfells, Johann Eyfells, Sculptor & Lilla’s Husband, án árs, 

olía á striga, 127 x 101,5 cm. 

Mynd 11 Kristín Eyfells, Lilla (K. H. Eyfells), Artist, 1993-1994, olía á striga, 

157,5 x 122 cm. 

Mynd 12 Kristín Eyfells, Norman Lear, T.V. Producer, án árs, olía á striga, 

119,5 x 152,5 cm. 

Mynd 13 Kristín Eyfells, Jimmy Durante, Actor, Comedian, án árs, olía á striga. 

Mynd 14 Kristín Eyfells, Mike Tyson, Boxer, án árs, olía á striga, 157,5 cm x 122 

cm.  
Mynd 15 Kristín Eyfells, Salvador Dali, Artist, án árs, olía á striga, 167,5 x 132 

cm. 

Mynd 16  Kristín Eyfells, Clint Eastwood, Actor, án árs, olía á striga, 91,5 x 142 

cm. 

Mynd 17 Kristín Eyfells, Bill Cosby-3, Actor, Comedian, án árs, olía á striga.   

Mynd 18 Kristín Eyfells, Jimmy Davis Jr., Singer, Actor, án árs, olía á striga, 

86,36 x 142 cm. 

Mynd 19 Kristín Eyfells, Anwar Sadat, President, Egypt, án árs, olía á striga,  

142 x 86,5 cm, Alexandria Museum of Art, Egyptaland. 

Mynd 20 Kristín Eyfells, Nokkur brot úr myndaseríunni Famous Faces.  

Mynd 21 Kristín Eyfells, Brot úr málverkinu Benini, Artist, án árs, olía á striga, 

127 x 106,5. 

Mynd 22 Kristín Eyfells, Brot úr málverkinu Dwight D. Eisenhower, President, 

U. S. A., án árs, olía á striga, 119,5 x 137 cm. 
Mynd 23 Kristín Eyfells, Audrey Hepburn, Actress, án árs, olía á striga.  

Mynd 24 Kristín Eyfells, Cheryl Bogdanowitsch, artist, án árs, olía á striga, 91,5 

x 122 cm. 

Mynd 25 Pablo Picasso - Still life with a chair caning, 1912, 27 x 35 cm, Musee 

Picasso, París. 

Mynd 26 Kristín Eyfells, Dan Rather, Newsman, án árs, olía á striga, 106,5 x 

122 cm. 

Mynd 27 Kristín Eyfells, skissur af leikkonunni Gretu Garbo, án árs. 

Mynd 28 Kristín Eyfells, Greta Garbo, Acress, án árs, olía á striga, 122 x 157,5 

cm. 

Mynd 29 Kristín Eyfells, Alberto Giacomennti, Artist, ca. 1977, olía á striga, 161 

x 125 cm. 

Mynd 30 Henri Matisse, Kona með hatt, 1905, olía á striga, 31 x 24 cm, San 

Francisco Museum of Modern Art, San Francisco. 

 
(Allar myndir Kristínar í þessari ritgerð eru fengnar af heimasíðu hennar og Jóhanns, 

www.eyfellsandeyfells.com). 

